
SIJTIMOIY SIYOSATNI 

AMALGA OSHIRISHDA 
SOG‘LIQNI SAQLASH TIZIMINI 

MOLIYALASHTIRISH ASOSLARI

Imonqulov Nuriddin Qo‘shmon o‘g‘li
O‘zbekiston Respublikasi Hisob palatasi xodimi

Annotatsiya: Maqolada sog‘liqni saqalsh tizimini moliyalashtirishning nazariy asoslari va uni rivojlantirish orqali ijtimoiy 
siyosatni ta’minlashning o‘ziga xos xususiyatlari tahlil etilgan. Xorijiy olimlarning qarashlari va ilmiy xulosalari tizim-
lashtirilgan. Tadqiqotlar asosida sog‘liqni saqlash tizimini moliyalashtirishning nazariy masalalarini takomillashtirishga 
qaratilgan ilmiy taklif va xulosalar ishlab chiqilgan.

Kalit so‘zlar: tibbiy xizmat, ijtimoiy siyosat, sog‘liqni saqlash, davlat budjeti.
Abstract: The article analyzes the theoretical basis of financing the health care system and the specific features of pro-
viding social policy for its development. The views and scientific conclusions of foreign scientists are systematized. Based 
on the research, scientific proposals and conclusions aimed at improving the theoretical issues of financing the healthcare 
system were developed.

Key words: medical service, social policy, healthcare, state budget.
Аннотация: В статье анализируются теоретические основы финансирования системы здравоохранения и осо-
бенности обеспечения социальной политики ее развития. Систематизированы взгляды и научные выводы зару-
бежных учёных. На основе исследования разработаны научные предложения и выводы, направленные на совер-
шенствование теоретических вопросов финансирования системы здравоохранения.

Ключевые слова: медицинское обслуживание, социальная политика, здравоохранение, государственный бюджет.

K I R I S H
Sog‘liqni saqlash tizimi aholi turmush farovonligini ta’minlashdagi roli muhim elementlardan biri bo‘lib 

hisob lanadi. Mamlakatda tibbiy xizmatlarning sifatli ta’minlanishi fuqarolarda kasal bo‘lishdan хavotir olishning 
vujudga kelmasligini ta’minlashi zarur hisoblanadi. Sog‘liqni saqlash tizimi aholini ijtimoiy jihatdan qo‘llab-quv-
vatlashda muhim omil bo‘lib hisoblanadi. Birinchidan, aholining barcha qatlami uchun tibbiy xizmatlarni bepul 
va pulli shakllarda yetkazib berishni tartibga solish. Ikkinchidan, aholining kam ta’minlangan qatlami uchun 
tibbiy xizmatlar paketini shakllantirishdan iborat hisoblanadi.

Jahon sog‘liqni saqlash tashkiloti tadqiqotlariga ko‘ra, aholining kambag‘al qatlami yuqori daromadli qis-
miga qaraganda 5 yoshgacha o‘lim ko‘rsatkichlari 5 barobarga, 15-59 yosh oralig‘ida 2,5 barobarga ko‘proq 
o‘lim ehtimoli bilan hayot kechirishlari qayd etiladi [1].

Sog‘liqni saqlash tizimini moliyalashtirish va uning iqtisodiyot fundamental ahamiyati to‘g‘risida ko‘plab 
olimlar o‘zlarining ilmiy xulosalarini berishgan. Bunda iqtisodiy o‘sishning asosiy omili bo‘lgan inson kapitali kat-
egoriyasi hisoblanishi ko‘plab tadqiqotlar va davlatlarning tajribasidan ma’lum hisobalanadi. Iqtisodiyot nazari-
yasida resurslarning cheklanganligi cheklanmagan ehtiyojlarning ta’minlanishidagi muvozanatni ta’minlashi 
zarurati doimiy aksioma tarzida ishlatiladi. Shunday bo‘lsa-da, inson kapitali kategoriyasining iqtisodiyotga kirib 
kelishi bilan ushbu qarashga nisbatan bir muncha munozarali fikrlar vujudga kelishiga olib keldi, desak mubo-
lag‘a bo‘lmaydi.

M A V Z U G A  O I D  A D A B I Y O T L A R  T A H L I L I
XX asrning 50-60-yillarida iqtisodiy o‘sish va yuqori daromadni shakllantirib berishda inson kapitali kate-

goriyasi muhim ekanligi tadqiq etila boshlandi. Bu borada bir qator tadqiqotlar hozirgi kunga qadar amalga oshi-
rilib kelinmoqda. Inson kapitali va daromadlar barqarorligi o‘rtasidagi ijobiy bog‘liqlik T.Shuls tomonidan tadqiq 
etiladi [2]. Inson kapitali insonning yuqori daromad olishga bo‘lgan imkoniyati va salohiyatini vujudga keltiruvchi 

omil ekanligi qayd etiladi. Uning fikricha, inson kapitalini shakllantirib beruvchi omillar qatorida sog‘liqni saqlash 
elementi muhim ekanligi sanab o‘tiladi. T.Shuls inson kapitali rivojlantirilmasa, jamiyatda kambag‘allik o‘sishi va 
yuqori texnologiyalarning rivojlanmasligi ta’kidlab o‘tiladi.

Inson kapitali kategoriyasini tadqiq etgan olimlardan yana biri G.Bekker bo‘lib, u inson kapitaliga investitsi-
yalar yo‘naltirishning mohiyatini ochib berganligi uchun 1992-yil iqtisodiyot yo‘nalishida Nobel mukofotiga loyiq 
ko‘rilgan. Uning fikricha, sog‘liq insonning mehnat qobiliyati va qiymat yaratishdagi asosiy omil ekanligi qayd 
etiladi. Insonlar tibbiy xizmat xarajatlariga ulardan bo‘ladigan investitsiyaviy qaytimi nuqtayi nazaridan qarash-
larini asoslab beradi [3].

Fikrimizcha, sog‘liqni saqlash tizimi insonning salohiyatining yaroqli tarzda saqlab turadigan va unga mos 
ravishda daromad keltirishga imkon beruvchi elementdir. Mazkur kategoriyaning barqaror tashkil etilmaganligi 
insonlarning kambag‘allik tuzog‘iga tushib qolish ehtimolini oshirishga olib keladi. Shu boisdan, davlat sog‘liqni 
saqlash tizimini budjet mablag‘lari hisobidan moliyalashtirishni amalga oshirishi moliyaviy siyosatning markaziy 
masalasidan biri hisoblanadi.

O‘tgan asrning 50-60-yillarida inson kapitalini tadqiq etish jadal rivojlangan bo‘lsa-da, tibbiyotni moliyalash-
tirishga nisbatan yondashuvlar keng tus olmadi. Shunday bo‘lsa-da, S.J.Mushkin sog‘liqni saqlash tizimi iqti-
sodiyotini tadqiq etgan olimlardan biri hisoblanadi [4]. U o‘z ilmiy xulosasida, sog‘liqni saqlash iqtisodiyotida pul 
muomalasi mavjud bo‘lsa-da, pul asosiy kategoriya bo‘lib xizmat qilmaydi, degan fikrni ilgari suradi. Tibbiyotni 
moliyalashtirish resurslar tanqisligi sharoitida, ulardan oqilona foydalanishni nazarda tutadi. Bunda ikki asosiy 
muammo mavjudligini qayd etadi. Birinchidan tibbiy xizmatlar bozorini shakllantirish, ikkinchidan insonlarning 
tibbiy xizmatlarga yalpi investitsiya qilishini rag‘batlantirish ekanligini ta’kidlab o‘tadi. Bunda individning qarorlari 
tibbiy xizmatlarni aniq baholashga imkon bermasligi va ushbu holat samarasizlikka olib kelishini asoslab beradi. 
Shu boisdan, davlat sog‘liqni saqlash tizimini moliyalashtirishda asosiy rolni o‘ynashi lozimgini xulosa qiladi.

Shu boisdan ijtimoiy siyosatni amalga oshirishda budjet siyosatining ahamiyati sezilarli bo‘lib, davlat aholini 
bepul tibbiy xizmatlar ta’minlashga intiladi. Bu esa, mamlakatda inson kapitalini barqaror shakllanishiga va iqti-
sodiy o‘sishda uzoq muddatli ijobiy ta’sir etishini ta’minlashga xizmat qiladi.

Tadqiqotimiz davomida sog‘liqni saqlash tizimini yuqorida ta’kidlab o‘tilgan jihatlarni inobatga olgan holda 
moliyalashtirishga nisbatan olim va tadqiqotchilarning yondashuvlarini tizimlashtirishga harakat qilamiz. IHRT 
(OECD) a’zo mamlakatlarda davlat budjetidan tibbiy xizmatlarni moliyalashtirish ulushi 71 foizni tashkil etmoqda 
[5]. Mazkur raqamning shakllanayotganligi davlat budjetining ahamiyati nechog‘liq muhim bo‘lib qolayotgan-
ligini o‘zida aks ettirib beradi. Bu esa, davlatning roli doimiy dolzarblikka ega ekanligini ifodalashga xizmat 
qiladi. O‘zbekiston sharoitida esa, davlat budjeti xarajatlarining 60 foizi miqdorida esa sog‘liqni saqlash va ta’lim 
uchun xarajatlarni qoplashga yo‘naltirilayotganligi budjetning ahamiyati muhim ekanligini anglatadi.

Prof. D.Raxmonov o‘zining nomzodlik dissertatsiyasida sog‘liqni saqlash tizimini moliyalashtirish tenden-
siyalarini tahlil etadi. Uning asosiy e’tibori budjet mablag‘lari hisobidan moliyalashtirish yo‘nalishlari ekanligini 
qayd etish lozim. Uning fikricha, “sog‘liqni saqlash tizimi, tibbiy xizmatlar darajasi aholi turmush darajasini belgi-
lovchi omillar tizimi tarkibiga kiradi” deb qayd etiladi. Shuningdek, “Respublikamiz sog‘liqni saqlash muassasal-
arini moliyalashtirish jarayonlarida moliyaviy mablag‘lardan foydalanish samaradorligini oshirish, maqsadliligini 
ta’minlash uchun “Natijaviylikka yo‘naltirilgan budjetlashtirish” uslubiyatini qo‘llash lozim” deb taklif etib o‘tadi [6].

Jumladan, M.Umurzakova [7] davlat mablag‘lari hisobidan tibbiy xizmatlarni moliyalashtirishda davlat 
tomonidan kafolatlangan bepul tibbiy xizmatlar hajmini aniq belgilash va aholining kasallanish darajasi va 
kasalliklar tarkibiga mosligini ta’minlash muhim ekanligini ta’kidlab o‘tadi.

T A D Q I Q O T  M E T O D O L O G I YA S I
Tadqiqotni amalga oshirishda nazariy qarashlar tizimlashtiriladi. Ular empirik tadqiqotlarning nazariy xulo-

salarini qiyosiy baholashga imkon beruvchi metodlar asosida shakllantiriladi. Tadqiqotlar asosida nazariy-ilmiy 
xulosalar shakllantiriladi.

T A H L I L  V A  N A T I J A L A R
Statsionar tibbiy xizmatlar o‘irn-kun koyka miqdoridan kelib chiqib moliyalashtirilsa, birlamchi bo‘g‘in birik-

tirilgan aholi jon boshiga qarab moliyalashtirish metodidan foydalangan holda amalga oshiriladi. Umuman 
olganda, budjetdan mablag‘lar ajratish O‘zbekiston Respublikasi Vazirlar Mahkamasining 1999-yil 3-sent-
yabrdagi “Budjet tashkilotlarini mablag‘ bilan ta’minlash tartibini takomillashtirish to‘g‘risida”gi 414-sonli qaro-
rining qabul qilinishi bilan xarajatlar smetasi kategoriyasi asosida budjet mablag‘larini rejalashtirish qoidalari 
belgilab berildi.

SO‘zbekiston Respublikasi Vazirlar Mahkamasi 2005-yil 28-sentyabrdagi “O‘zbekiston Respublikasi sog‘liqni 

saqlash muassasalarini moliyalashtirish va boshqarish tizimini yanada takomillashtirish to‘g‘risida”gi 217-sonli 
qarori bilan BTSYOlarning xarajatlarini aniqlash tartibi belgilab berilgan.

Mazkur qarorda indeksatsiya koeffiitsenti ham qo‘llanilishi belgilangan. Qayd etib o‘tganimizdek, yosh va 
jins nuqtayi nazaridan tibbiy xizmatlarga nisbatan ehtiyoj turli chastota bilan shakllanishi tabiiy tendensiya his-
oblanadi. Bu esa, o‘zgargan aholi sonini aniqlashga imkon beradi.

Masalan, biz 1-jadvalda keltirilgan raqamlarni ko‘rishimiz mumkin. Mazkur raqamlarda shartli ravishdagi 
keys keltirilgan bo‘lib, real va o‘zgargan aholi sonini o‘zaro nisbatini aniqlashga imkon beradi. Boshqacha ayt-
ganda, o‘zgargan aholi soni tuzatish koeffitsiyentiga real aholi sonini ko‘paytirish orqali topiladi.

1-jadval: BTSYOni moliyalashtirish jarayoni keysi

Yosh va jins bo‘yicha guruhlar Tuzatish koeffitsiyenti Shartli hudud aholi soni O‘zgargan aholi soni

Jami 1401 1733,7

0-12 oy 2,66 210 558,6

13 oy – 14 yosh 0,83 243 201,7

Erkaklar 15-49 yosh 0,45 364 163,8

Ayollar 15-49 yosh 1,88 372 699,4

50 va undan katta yoshlilar 0,52 212 110,24

Manba: BTSYO muassasalari rahbarlari uchun amaliy qo‘llanma (USAID, Toshkent, 2005) ma’lumotlaridan foydalanib 
tadqiqotchi tomonidan tuzildi.

Fikrimizcha, aholi tarkibida 1 yoshgacha bo‘lgan bolalar va 15-49 yosh oralig‘idagi ayollarning bo‘lishi 
xarajatlarning oshishiga asosiy ta’sir etuvchi omil bo‘lib xizmat qilmoqda. 1.1-jadvalda shartli hudud aholi soni 
1401 ta bo‘lishiga qaramasdan, birlamchi tibbiy xizmatlar uchun budjet mablag‘lari 1733,7 birlikka asoslanib 
moliyalashtirilishi vujudga kelmoqda. Shu boisdan, tibbiy xizmatlarni to‘g‘ridan to‘g‘ri moliyalashtirishni amalga 
oshirish imkoni bo‘lmas ekan. Birlamchi tibbiy xizmatlar budjet mablag‘lari orqali moliyalashtirishda manzillilik 
tamoyilinii amalga oshirishda tuzatish koeffitsiyenti muhim ahamiyatga ega bo‘lmoqda.

Statsionar tibbiy xizmatlarni moliyalashtirishda koyka-kun metodidan foydalanishi belgilangan bo‘lib, unda 
kasallik turining 365 kun ichida necha kun band bo‘lishi bilan bog‘liq hisoblanadi. Biz uni quyidagi 1-rasmda 
yanada aniqroq ifodalashga harakat qilamiz.

1-rasm: Davlat tibbiyot muassasalarida davlat budjeti mablag‘lari hisobidan moliyalashtirish mohiyati
Manba: Tadqiqotlar asosida ishlab chiqilgan

Fikrimizcha, statsionar tibbiy xizmatlarni budjetdan moliyalashtirishda ma’lum toifadagi fuqarolarning xara-
jatlarini qoplab berish nazarda tutiladi. Bu esa, ijtimoiy himoyaga muhtoj bo‘lgan aholi qatlami uchun tibbiy 
xizmatlarni lozim darajada ta’minlab berishni nazarda tutiladi.

2-jadval: 2019–2025-yillarda O‘zbekiston Respublikasi sog‘liqni saqlash tizimini moliyalashtirishni 
takomillashtirish maqsad ko‘rsatkichlari

№ Ko‘rsatkich nomi 2018 2025

1 Umumiy davlat xarajatlariga nisbatan sog‘liqni saqlash bo‘yicha davlat xarajatlari foizda 15,4 15,4

2. YAIMga nisbatan sog‘liqni saqlashga davlat xarajatlari, foizda 2,9 5,0

3. Umumiy sog‘liqni saqlash xarajatlarida dori vositalari va tibbiyot buyumlari sotib olish uchun 
xarajatlar ulushi, foizda 9,6 12,0

4. Hududlardagi birlamchi tibbiy-sanitariya muassasalarida (ambulator-poliklinika bo‘g‘ini) aholi jon 
boshiga moliyalashtirish, foizda 0 100

5. Davolanganlik holati bo‘yicha statsionar muassasalarni moliyalashtirish, foizda 4,5 100

6. Majburiy tibbiy sug‘urta dasturi bo‘yicha respublika fuqarolarini qamrab olish, foizda 0 90,0

7. Majburiy tibbiy sug‘urta dasturi bo‘yicha tibbiy yordam ko‘rsatishda xususiy tibbiyot tashkilotlarining 
ishtiroki, foizda 0 30,0

8. Aholining to‘g‘ridan to‘g‘ri to‘lovlari darajasini kamaytirish, foizda 45,3 30,0

Manba: 2018-yil 7-dekabr, PF-5590-son farmon ma’lumotlari

Fikrimizcha, tibbiy xizmatlarni moliyalashtirishda tibbiy sug‘urtaning o‘ziga xos roli mavjud bo‘lmoqda. 
Hozirgi kunda davlat budjeti rivojlanayotgan mamlakatlar uchun asosiy moliyalashtirish manbasi bo‘lsa-da, 
sug‘urta mexanizmlaridan foydalanish ustuvorlik kasb etishi tabiiy hol hisoblanadi. Shuningdek, tibiiy xizmatdan 
foydalanuvchilarning to‘g‘ridan to‘g‘ri mablag‘lari asosida ham to‘lovlarni amalaga oshirish rivojlanayotgan 
mamlakatlarga xos tajriba hisoblanadi.

Umuman olganda, tibbiy xizmatlarni moliyalashtirishda istiqbolli yo‘nalishlar sifatida majburiy tibbiy sug‘urta 
va xususiy tibbiyot muassasalarning ishtirokini jadallashtirish kabi jihatlar ustvorlik kasb etmoqda. Bu borada, 
O‘zbekiston Respublikasi Prezidentining 2018-yil 7-dekabrdagi “O‘zbekiston Respublikasi sog‘liqni saqlash 
tizimini tubdan takomillashtirish bo‘yicha kompleks chora-tadbirlar to‘g‘risida”gi PF-5590-sonli farmoni yangi 
tibbiy xizmatlar ko‘rsatilishida tub burilishlarni boshlab berdi, desak mubolag‘a bo‘lmaydi.

Mazkur hujjatning qabul qilinishi bilan 2025-yilga qadar sog‘liqni saqlash tizimini moliyalashtirishni takomil-
lashtirishda 2-jadvalda keltirilgan maqsad ko‘rsatkichlari belgilab berilgan.

X U L O S A  V A  T A K L I F L A R
O‘zbekistonda sog‘liqni saqlash tizimini moliyalashtirishda mablag‘larning YAIMga nisbatan ulushini 

oshirish nazarda tutilganligi davlat budjetidan tashqari xususiy manbalarning ham ulushini oshirishni taqozo 
qiladi, desak maqsadga muvofiq bo‘ladi.

E’tiborli jihati aholining to‘g‘ridan to‘g‘ri to‘lovlari ulushini kamaytirishga qaratilgan maqsadli ko‘rsatkichlarni 
belgilanishi insonlarning kasal bo‘lish xavfidan xadiksiramasliklarini o‘zida aks ettirib beradi. Ushbu tenden-
siyaning vujudga kelishi o‘z-o‘zidan sug‘urta mexanizmini rivojlantirishni taqozo etadi. Fikrimizcha, sug‘urta 
mexanizmining rivojlantirilishi insonlarning kasal bo‘lish riskidan хavotir olmasliklarini anglatadi.

Shu nuqtayi nazardan, tibbiy xizmatlarni moliyalashtirishni tizimlashtirish alohida ahamiyatga ega hisobla-
nadi. Bu esa sog‘liqni saqlash tiimini moliyalashtirishni tartibga solish va ijtimoiy siyosatni amalga oshirishda 
aniq chora-tadbirlarni amalga oshirishga imkon beruvchi qarorlarni qabul qilishga xizmat qiladi.

2-rasm: Sog‘liqni saqlash tizimini moliyalashtirish manbalarining aholi qatlami bo‘yicha nazariy asoslari
Manba: Tadqiqotlar asosida ishlab chiqilgan

Bizningcha, tibbiy xizmatlarni moliyalashtirishda ijtimoiy siyosatni ta’minlanishi davlat budjeti mablag‘lariga 
bog‘liqlik kasb etishini kuzatish mumkin. Bunda davlat budjeti mablag‘laridan aholining barcha, ayniqsa ijtimoiy 
himoyaga muhtoj bo‘lgan qatlamini qamrab olish maqsadga muvofiq hisoblanadi.

Fikrimizcha, sog‘liqni saqlash tizimini moliyalashtirishda majburiy tibbiy sug‘urta amaliyotining joriy etilishi 
statsionar tibbiy xizmatlarni ham davlat, ham xususiy tibbiyot muassasalarida olishga imkon beradi. Ushbu 
holatning joriy etilishi quyidagilarni shakllanishiga xizmat qiladi, deb o‘ylaymiz:

● davlat budjeti mablag‘laridan foydalanishda individual manzillilik ta’minlanadi;

● aholining tibbiy xizmat uchun “cho‘ntak” xarajatlarini qisqartirishga yordam beradi;

● aholining tibbiy xizmatlarni olishda moliyaviy risklardan himoya qilishga imkon beradi va kasal bo‘lish 
хavotiri sezilarsiz ahamiyatga ega bo‘lishiga olib keladi.

Tibbiy xizmatlarni moliyalashtirish manbasi bitta bo‘lishi natijasida davlat va xususiy tibbiyot muassasalari 
o‘rtasida sog‘lom raqobat vujudga kelishiga imkon beradi.

